
ᒥᐊᓕ ᓴᐃᒪᓐ, ᐊᖓᔪᖅᑳᖅ, ᐃᓄᐃᑦ ᑕᐱᕇᑦ ᑲᓇᑕᒥ 
ᐅᖃᐅᓯᖏᑦ - ᐊᐃᑉᐱᑐᓂ ᔫᓂ 10, 2008 
ᑐᓐᖓᓱᕕᖓᓂ ᐃᓄᐃᑦ ᑲᑎᓐᓂᖓᓄᑦ 

 

ᔫᓂ 11, 2008,ᒥ ᐅᓪᓗᕆᔭᐅᒻᒪᑦ ᐃᓄᓐᓄᑦ ᐊᒻᒪ ᐊᓯᖏᓐᓄᑦ ᓄᓇᖃᖅᑳᖅᓯᒪᔪᓄᑦ, 
ᐃᓱᕐᕆᒋᔭᐅᓂᐊᕐᓴᐅᓂᐊᕐᑎᓪᓗᒍ.  

ᑭᖑᓂᐅᓕᕐᑐᒥ ᐊᑐᕐᑕᐅᓚᐅᕐᑐᕕᓃᑦ ᐅᒡᒍᓇᕐᑐᑦ ᐊᒻᒪ ᕿᒃᓵᓐᓇᕐᑐᑦ ᐊᑐᕐᑕᐅᓂᑯᐃᑦ 
ᐃᓕᓐᓂᐊᕆᐊᕐᑎᑕᐅᕙᓚᐅᕐᑐᓄᑦ ᐃᓄᓐᓄᑦ ᐊᒻᒪ ᐊᓯᖏᓐᓄᑦ ᓄᓇᖃᖅᑳᖅᓯᒪᔪᓄᑦ 
ᓴᖅᑭᑕᐅᓪᓚᑦᑖᓚᖓᓕᕐᒪᑦ ᑭᒃᑯᑐᐃᓐᓇᕐᓄᑦ ᑲᓇᑕᒥᐅᓄᑦ ᑐᓴᕐᑕᐅᔪᓐᓇᕐᓯᓗᓂ.  

ᐊᑲᐅᓈᕐᓂᐅᓴᐅᒍᑎᒋᓕᕐᓗᒍ ᐊᑯᓂᐊᓗᒃ ᑭᖑᓂᐅᓕᕐᑐᒥᒃ ᑲᒪᒋᔭᐅᔪᒪᖃᑦᑕᕐᓯᒪᖏᑦᑐᑦ, 
ᑕᑯᔭᐅᑦᑕᐅᓕᒍᒪᖃᑦᑕᕐᓯᒪᔪᑦ ᐅᕝᕙᓘᓐᓃᑦ ᒥᑭᓪᓕᑎᕐᑕᐅᖃᑦᑕᕐᓯᒪᔪᑦ ᖁᔭᓈᕐᑕᐅᖁᓪᓗᒋᑦ 
ᑲᒪᒋᒋᐊᕐᓗᒋᑦ.   

ᑲᓇᑕup ᒐᕙᒪkᑯᖏᑕ ᓵtᓯᒋaᓕrᓂᖓ iᓕᑕᕆᔭuᕋᑕᓚᖓᓕrᒪt amᒪ ᒪᒥanᓂᖃᕈᑕuᓗᓂ.  

ᐱᒻᒪᕆᐅᓗᐊᕐᑐᒥ, ᔫᓂ 11 ᐃᖅᑲᐅᒪᕕᐅᔪᓐᓕᕋᔭᕐᒪᑦ ᐊᒻᒪ ᑕᑯᒋᐊᕈᑕᐅᓗᓂ ᑭᖑᒧᑦ.  

ᐃᖅᑲᐅᒪᓗᒋᑦ ᐊᕐᓱᕈᕐᔪᐊᕐᑎᑕᐅᓯᒪᔪᓕᒫᑦ ᐱᓂᕐᓗᑦᑕᐅᓪᓗᑎᒃ ᐊᒻᒪ ᖁᓄᔪᕐᓂᐊᕐᑕᐅᓪᓗᑎᒃ.  

ᐃᖅᑲᐅᓗᒋᑦ ᐊᕐᓱᕈᕐᔪᐊᕐᓯᒪᔪᑦ ᐃᓗᒃᑯᑦ ᐋᓐᓂᕐᑎᑕᐅᓪᓗᑎᒃ ᑭᖑᓂᐅᓕᕐᑐᒥ ... 
ᐊᓈᓇᒃᑯᖏᑦ/ᐊᑖᑕᒃᑯᖏᑦ ᐊᒻᒪ ᐊᓈᓇᑦᓯᐊᒃᑯᖏᑦ/ᐊᑖᑕᑦᓯᐊᒃᑯᖏᓪᓗ ᐊᒻᒪ ᖃᑕᖑᑎᖏᑦ ᐊᒻᒪ 
ᓄᓇᓕᓕᒫᖁᑎᖏᑦ.  

ᐃᖅᑲᐅᒪᓗᑕ ᐃᓕᓴᕐᑕᐅᓂᑳᔪᒍᑦ ᑲᓐᖑᓱᑦᑎᑕᐅᓂᕐᒥᒃ ᐅᕝᕙᓘᓐᓃᑦ ᐃᓱᒪᔮᕐᑎᑕᐅᓂᒃᑯᑦ ᑭᒃᑰᓂᐳᑦ  
ᖃᓄᐃᑦᑑᓂᕗᓪᓗ ᐱᔾᔪᑎᒋᓪᓗᒋᑦ.  

ᐃᖅᑲᐅᒪᓗᑕ ᐊᕐᓱᕈᕈᑎᖃᖅᑐᑦ ᐱᔾᔪᑎᖃᖅᓱᑎᒃ --- ᑭᐱᓐᖑᖃᑦᑕᕐᓯᒪᔪᑦ ᐊᒻᒪ ᓇᓗᓕᖅᑲᕐᓱᑎᒃ --
- ᓂᐱᖃᕈᑎᖃᕋᑎᒃ ᐱᓂᕐᓗᒃᑕᐅᓯᒪᓂᕐᒥᒃᓄᑦ. 

ᐃᖅᑲᐅᒪᓗᒋᑦ ᑕᒪᒃᑯᐊ ᐊᕐᓱᕈᕐᓯᒪᓂᕐᒥᓂᒃ ᑲᒪᒋᐊᕐᓯᒪᓕᕐᑐᑦ ᐊᒻᒪ ᑐᑭᓯᑎᑦᓯᒐᐊᕐᓯᒪᓕᕐᑐᑦ 
ᕿᑐᕐᖓᒥᓂᒃ ᐱᓂᕐᓗᑦᑕᐅᓯᒪᓂᕕᓂᕐᒥᑕ ᒥᒃᓵᓄᑦ.  

ᐃᖅᑲᐅᒪᓗᒋᑦ ᐊᕐᓱᕈᕈᑎᖃᖅᔪᐊᕐᓯᒪᔪᑦ ᐱᓂᕐᓗᒃᑕᐅᓂᕕᓂᕐᒥᓂᒃ, ᐊᒻᒪ ᑕᒪᒃᑯᐊ ᐱᔾᔪᑎᒋᓪᓗᒋᑦ 
ᖁᕕᐊᓱᒍᓐᓇᐃᓪᓕᓯᒪᔪᑦ ᐊᒻᒪ ᐃᓅᓯᕐᒥᓂᒃ ᑲᔪᓯᑎᑦᓯᓯᐊᕈᓐᓇᐃᓪᓕᓯᒪᔪᑦ.  

ᐃᖅᑲᐅᒪᓗᒋᑦ ᑕᐃᒃᑯᐊ ᓯᕗᓪᓕᕐᐹᒥ ᐅᖃᐅᓯᖃᖅᓯᒪᔪᑦ ᐱᓂᕐᓗᒃᑕᐅᓯᒪᓂᕕᓂᕐᒥᓂᒃ, ᐊᒻᒪ 
ᑲᒪᒋᔭᐅᒋᐊᓪᓚᖁᔨᓯᒪᔪᑦ.  

ᐃᖅᑲᐅᒪᓗᐊᕐᓗᒋᑦ, ᑕᒪᒃᑯᐊ ᐱᓂᕐᓗᒃᑕᐅᓯᒪᔪᑦ ᐅᐸᖃᑕᐅᓚᐅᕐᑐᑦ ᒪᒥᐊᑦᑐᖃᖅᑎᓪᓗᒍ.. 

ᐊᒻᒪ, ᓴᖅᑭᑦᓯᕋᑕᕐᒪᑕ ᐅᓪᓗᒥ, ᔫᓂ 11,ᒥᒃ ᑕᑯᒋᐊᕈᑕᐅᓂᐊᕐᑎᓪᓗᒍ ᑭᖑᓂᕐᒧᑦ.  



ᐃᖅᑲᐃᓗᒍ, ᓯᓚᕐᔪᐊᑦᑎᓐᓂ, ᓱᓕᔪᑦ ᐃᔨᕐᓯᒪᔭᐅᔪᓐᓇᕐᒪᑕ ᐊᒻᒪ ᑐᓗᖅᑕᐅᑎᒋᔭᐅᓗᑎᒃ, 
ᐃᓛᓐᓂᒃᑯᑦ ᐊᑯᓂᐊᓗᒃ ᑕᐃᒪᐃᒍᓐᓇᕐᒪᑐ, ᑭᓯᐊᓂ ᑕᐃᒪᖓᓕᒫᕌᓗᒃ ᑲᒪᒋᖏᑕᐅᔪᓐᓇᖏᒻᒪᑕ. 

ᑕᑯᒋᐊᕐᓗᑕ ᑕᒪᒃᑯᐊ ᑲᑦᓱᖓᐃᓐᓂᖏᑦ ᐊᒻᒪ ᐊᕐᓱᕈᒃᑲᐅᓂᖏᑦ ᑭᒃᑯᑐᐃᓐᓇᐃᑦ ᐊᒻᒪ 
ᒥᑭᓂᕐᓴᐅᒐᓗᐊᑦ ᑲᑐᔾᔨᖃᑎᒌᖑᔪᑦ ᐊᒃᑐᐃᓂᖃᕈᓐᓇᕐᒪᑕ ᐊᖏᔪᒥᒃ.  

ᑕᑯᒋᐊᕐᓗᒍ ᓂᑲᒍᓱᓐᓂᖅ ᐊᒻᒪ ᑲᒪᑦᓯᐊᕐᓂᖅ ᒪᑭᒋᐊᕈᑕᐅᔪᓐᓇᕐᒪᑕ 
ᐊᕐᓱᕈᕐᓇᖅᑐᒻᒪᕆᐊᓗᒃᑰᕐᑐᖃᕋᓗᐊᕐᑎᓪᓗᒍ.  

ᐊᒻᒪ, ᐃᖅᑲᐃᒋᐊᕐᓂᖅᐹᕆᓗᒍ, ᐃᓄᐃᑦ ᐊᒻᒪ ᐊᓯᖏᑦ ᓄᓇᖃᖅᑳᖅᓯᒪᔪᑦ ᑲᓇᑕᒥ, ᖃᓄᑐᐃᓐᓇᖅ 
ᐊᕐᓱᕈᖅᓯᒪᔪᐊᓘᕋᓗᐊᕋᒥᒃ ᐊᒻᒪ ᑲᑕᒃᑎᑕᐅᓯᒪᒐᓗᐊᕋᒥᒃ ᐊᒻᒪ ᐱᓂᕐᓗᒃᑕᐅᓯᒪᒐᓗᐊᕋᒥᒃ 
ᒪᓕᒐᖅᑎᒍᑦ ᓯᕗᓂᕐᒥ, ᓱᓕ ᑕᒫᓂ ᒪᑭᑕᒐᑦᑕ ...ᐊᒻᒪ ᓱᓕ ᖃᐅᑉᐸᑦ ᒪᑭᑕᓚᖓᔪᒍᑦ.  



 
 

ᒥᐊᓕ ᓴᐃᒪᓐ, ᐊᖓᔪᖅᑳᖅ, ᐃᓄᐃᑦ ᑕᐱᕇᑦ ᑲᓇᑕᒥ 
ᐅᖃᐅᓯᖏᑦ ᑲᓇᑕᐅᑉ ᑲᑎᒪᕕᒡᔪᐊᕐᕕᐊᓂ - ᐱᖓᔪᐊᓐᓂ ᔫᓂ 11, 2008,ᒥ 

ᑲᓇᑕᒥ ᒪᒥᐊᕝᕕᐅᑎᓪᓗᒋᑦ ᓄᓇᐊᖃᖅᑲᖅᓯᒪᔪᑦ ᐃᓕᓐᓂᐊᕆᐊᕐᑎᑕᐅᕙᑦᑐᕕᓃᑦ 
 
ᒥᔅᑕ ᑲᓇᑕᐅᑉ ᐊᖓᔪᖅᑳᕐᔪᐊᖓ.... 
 
ᓇᑯᕐᒦᑦ/ᐃᓄᑦᑎᑐᑦ ᐅᖃᓪᓚᓪᓚᑦᑖᕐᓱᓂ 
 
ᒥᔅᑕ ᐊᖓᔪᖅᑳᖅᔪᐊᖅ, ᓯᕗᓪᓕᕐᐹᒥ ᐅᖃᓕᒪᕗᖓ ᐃᓄᐃᑦ ᐅᖃᐅᓯᖓᓂᒃ ᐊᑐᕐᓱᖓ ᐱᔾᔪᑎᒋᓪᓗᒍ ᐃᓄᐃᑦ 
ᐅᖃᐅᓯᖓ ᐊᒻᒪ ᐃᓕᖅᑯᓯᖓ ᓱᓕ ᒪᑭᑕᔪᒻᒪᕆᐊᓘᒻᒪᑦ.   
 
ᐊᒻᒪ ᑲᓇᑕᐅᑉ ᐊᖓᔪᖅᑳᖓᓐ, ᓵᓐᓃᕖᒋᓗᒋᑦ ᐅᖃᐅᑎᒋᐊᖃᕋᒃᑭᑦ ᑕᒪᑐᒥᖓ ᐆᒻᒪᑎᓐᓃᖔᕐᒪᑦ.  
 
ᐊᕐᓱᕈᕐᔪᐊᕋᓱᑎᑦ ᑭᓯᐊᓂ ᐅᖃᕋᕕᑦ ᐅᒡᒍᐊᕐᓂᕋᖅᓱᑎᑦ, ᐊᒻᒪ ᒪᒥᐊᒋᐊᖅ, ᐃᓄᖁᑎᓐᓄᑦ. 
ᐃᓄᓐᓄᑦ, ᐊᓪᓚᓄᑦ ᐊᒻᒪ ᓚᐊᓪᓚᖓᔪᓄᑦ. ᐊᒻᒪ ᖁᔭᓕᕙᒋᑦ ᑕᒪᑐᒧᖓ. ᓇᑯᕐᒦᒪᕆᐊᓗᒃ.  
 
ᐃᓚᒋᔭᐅᕗᖓ ᑕᒪᑐᒥᖓ ᐅᓪᓗᕆᔭᑦᑎᓂᒃ ᓂᕆᐅᖃᑕᐅᓚᐅᕋᒪ. ᐊᒻᒪ ᐃᓛᓐᓂᒃᑯᑦ ᑕᒪᓐᓇ 
ᐊᑯᓂᐊᓗᒃ ᐊᑐᕐᑎᓗᑎᒍ ᐃᓛᓐᓂᒃᑯᑦ ᐅᓪᓗᒥᒧᑦ ᑎᑭᐅᑎᓂᐊᕐᑐᒋᔭᐅᖃᑦᑕᕐᓯᒪᖏᒻᒪᑦ. ᑭᓯᐊᓂ 
ᓈᓚᓚᐅᕐᓱᒍ ᑲᓇᑕᐅᑉ ᐊᖓᔪᖅᑳᖓᓐ ᐊᒻᒪ ᐊᓯᖏᑦ ᓯᕗᓕᐅᕐᑎᐅᔪᑦ ᐊᑭᕋᖏᑦ, 
ᓂᕿᐅᓐᓂᖃᑦᓯᐊᓕᕐᑐᖓ ᐊᒻᒪ ᐃᒃᐱᒋᖃᓯᐅᑎᔭᒃᑲ ᐊᓯᒃᑲ ᑲᓇᑕᒥᐅᑦ ᓄᓇᖃᖅᑳᖅᓯᒪᔪᑦ 
ᓇᖏᖃᑎᒋᒐᑦᑎᒍᑦ ᐃᓕᑦᓯᓗ ᐊᒻᒪ ᒥᓂᔅᑕᐅᔪᓯ.  
 
ᐊᒻᒪ ᓂᕈᐅᓐᓂᖃᑦᓯᐊᐳᖓ ᑕᒪᓐᓇ ᓱᒋᐊᓪᓚᐅᑎᒋᔭᖓ ᑲᓇᑕᐅᑉ ᒐᕙᒪᒃᑯᖏᑕ ᐊᒻᒪ 
ᐅᖃᐅᓯᑦᓯᐊᕙᖏᑕ ᒪᒥᐊᓐᓂᕐᒧᑦ ᐃᑲᔪᓚᖓᓕᕐᒪᑕ ᒪᑭᒋᐊᕐᑎᓗᑕ ᕿᒪᐃᒋᐊᕐᓗᑕ 
ᖁᕕᐊᓇᖏᑦᑐᐊᓗᓐᓂᒃ ᐊᑐᕐᓯᒪᔭᑦᑎᓐᓂᒃ ᑲᓇᑕᒥᐅᑕᐅᓪᓗᑕ.  
 
ᐅᐃᕖᕐᕆᔭᐅᒋᐊᖃᖏᒻᒥᔪᒍᑦ ᐃᓱᒪᓂᒃᑯᑦ ᓯᕿᓂᖅ ᒪᑭᓕᕐᐸᑦ ᐅᓪᓛᒃᑯᑦ ᐳᐃᒍᕐᓂᐊᕐᑐᒋᓗᑕ 
ᐋᓐᓂᐊᕆᔭᑦᑎᓐᓂᒃ ᐊᒻᒪ ᓱᕋᑦᑕᐅᓯᒪᕐᔪᐊᕐᓂᑦᑎᓐᓂᒃ. ᐊᓯᐅᓂᐅᔭᖏᒻᒪᑕ, ᓄᐃᑕᐃᓐᓇᓚᖓᒻᒪᑕ. 
ᑭᓯᐊᓂ ᑕᐃᒪᒃᑲᓗᐊᕐᑎᓪᓗᒍ ᐅᓪᓗᖅ ᓄᑖᖅ ᓄᐃᓕᕐᒥᔪᖅ, ᐊᕐᓱᕈᕈᑎᒋᔭᐅᓂᖓᒍᑦ 
ᓴᐃᒻᒪᖃᑎᒌᒐᓱᐊᕐᓂᒃᑯᑦ, ᐊᒻᒪ ᓄᑖᒥᒃ ᐃᓅᖃᑦᓯᐊᕋᓱᐊᓚᖓᓕᕐᓂᕐᒧᑦ ᐃᓄᓐᓂᒃ, ᐊᓪᓚᖓᔪᓂᒃ 
ᐊᒻᒪ ᐊᓪᓚᓂᒃ ᑲᓇᑕᒥ.  
 



ᐊᑏ ᑲᑐᔾᔨᖃᑎᒌᓪᓗᑕ ᐊᑕᐅᓯᕐᒧᑦ ᑐᕌᖅᑕᑎᓐᓄᑦ ᐱᓕᕆᖃᑎᒌᓕᕐᑕ ᒪᒥᐊᓐᓂᖅ 
ᒪᑐᐃᕆᐊᕈᑎᒋᓗᒍ ᓄᑖᒥᒃ ᐃᓅᓯᖃᑦᓯᐊᕐᓂᖅᓴᐅᖁᓕᖅᓱᑕ ᓄᓇᖃᖅᑳᖅᓯᒪᔫᔪᒍᑦ ᐊᒻᒪ 
ᐃᓂᖃᖅᑎᑕᐅᑦᓯᐊᓕᕐᓗᑕ ᑲᓇᑕᒥ ᑕᐃᒫᑦᓴᐃᓐᓇᖅ. 
 
ᐱᔭᒃᓴᓕᒻᒪᕆᐊᓘᒐᑦᑕ ᓯᕗᓂᒃᓴᑦᑎᓐᓂ. ᐃᑲᒧᕐᑕᐅᔭᕆᐊᖃᖅᑐᒍᑦ ᐊᒻᒪ ᐃᑲᔪᕐᓯᔭᐅᓯᒪᓗᑕ 
ᑲᓇᑕᒥᐅᓕᒫᓄᑦ ᐊᒻᒪ ᒐᕙᒪᒋᔭᑦᑎᓐᓄᑦ ᒪᑭᒋᐊᒃᑲᓐᓂᕋᓱᐊᕐᑎᓪᓗᑕ, ᐃᓚᒌᑦᑐᒍᓪᓗ, ᓄᓇᓕᐅᔪᒍᑦ 
ᖃᓄᐃᖏᑦᑐᒃᑯᑦ ᐃᓅᓯᖃᕐᓂᕐᓴᐅᖁᓕᕐᓱᑕ.  
 
ᑕᒪᓐᓇ ᑭᓯᐊᓂ ᑲᔪᓯᑦᓯᐊᕈᓐᓇᕐᑐᖅ ᑲᒪᒋᑦᓯᐊᕐᓂᒃᑯᑦ, ᐅᒃᐱᕆᔭᖃᑦᓯᐊᕐᓂᒃᑯᑦ ᐊᒻᒪ 
ᐃᒃᐱᒍᓱᑦᓯᐊᕐᓂᒃᑯᓪᓗ ᓄᓇᖃᖅᑳᖅᓯᒪᔪᑦ ᐱᒻᒪᕆᐅᑎᑕᖏᓐᓂᒃ ᐊᒻᒪ ᐱᔪᓐᓇᐅᑎᖏᓐᓂᒃ 
ᐊᑐᕐᓗᒋᑦ ᐅᓪᓗᑕᒫᑦ ᐊᒻᒪ ᐱᖅᑯᓯᐅᓗᑎᒃ ᐱᓕᕆᖃᑎᒌᓐᓂᖏᓐᓄᑦ ᒐᕙᒪᐃᑦ ᐊᒻᒪ 
ᑲᓇᑕᒥᐅᖑᖃᑎᑦᑎᓐᓄᑦ.  
 
ᐅᓪᓗᒥ, ᓇᖏᖅᐳᖓ, ᐅᐸᓗᖓᐃᖅᓯᒪᒐᒪ ᐱᓇᓱᐊᖃᑎᖃᕆᐊᖅ ᐃᓕᓐᓂᒃ - ᑕᐃᒪᖓᓂᐊᓗᒃ 
ᐃᓄᐃᑦ ᑕᐃᒫᒃ ᐱᖅᑯᓯᖓᑎᑐᑦ - ᐋᖅᑭᓱᐃᖃᑎᒌᓪᓗᑕ ᓄᑖᓂᒃ ᐱᓕᕆᖃᑎᒌᑦᑐᓴᐅᓂᕐᒧᑦ 
ᐃᒃᐱᒍᓱᑦᓯᐊᖃᑎᒌᓐᓂᒃᑯᑦ ᐊᒻᒪ ᑕᒪᑦᑕ ᐱᓕᕆᐊᒃᓴᕆᒐᑦᑎᒍ.  
 
ᓇᑯᕐᒦᑦ, ᐊᒻᒪ ᓯᓚᑐᓂᒃᑯᑦ ᐊᒻᒪ ᐃᒃᐱᒍᓱᑦᓯᐊᕐᓂᒃᑯᑦ ᑲᔪᓯᑦᓯᐊᕐᓕ ᐊᕐᓱᕈᕈᑎᒋᔭᑎᑦ.  
 
ᓇᑯᕐᒦᒪᕆᐊᓗᒃ, ᖁᔭᓐᓇᒦᒻᒪᕆᐊᓗᒃ. 
 

 
 

ᒥᐊᓕ ᓴᐃᒪᓐ, ᐊᖓᔪᖅᑳᖅ, ᐃᓄᐃᑦ ᑕᐱᕇᑦ ᑲᓇᑕᒥ 
ᐅᖃᐅᓯᖏᑦ - ᐱᖓᔪᐊᓐᓂ, ᔫᓂ 11, 2008,ᒥ 

ᑲᑎᑦᑐᓄᑦ ᒪᒥᐊᑦᑐᖃᓚᐅᕐᑎᓪᓗᒍ 
Centre Block,ᒥ ᑲᑎᒪᕕᒡᔪᐊᕐᕕᐊᓂ ᒐᕙᒪᒃᑯᑦ 

 
ᐃᓄᑦᑎᑐᑦ ᐅᖃᐅᓯᖏᑦ  
 
ᐅᓪᓗᒥ ᐃᒃᐱᓇᒻᒪᕆᖅᑲᐅᕗᖅ, ᑲᒪᓇᒻᒪᕆᖅᑲᐅᕗᖅ ᓄᓇᖃᖅᑳᖅᓯᒪᔪᖏᓐᓄᑦ ᑲᓇᑕᐅᑉ.  
 
ᐊᒃᓱᐊᓗᒃ ᑖᓐᓇ ᐅᓪᓗᖅ ᐊᔪᒐᐃᑦᑐᒃᑯᑦ ᐊᒃᑐᐃᔪᖅ ᑲᓇᑕᒥᐅᓄᑦ.  
 
ᖃᓄᖅ ᑐᑭᖃᒪᑦ ᓄᓇᖃᖅᑳᖅᓯᒪᔫᓂᖅ? ᖃᓄᖅ ᑐᑭᖃᒪᑦ ᐃᓅᒋᐊᖅ? 



 
ᐃᓱᒪᔪᖓᓕ ᑲᓇᑕᒥᐅᑦ ᓇᓂᓕᒫᖅ ᑐᑭᓯᐊᓂᕐᓴᐅᔪᕆᓕᕐᓱᒋᑦ ᑕᓐᓇ ᖃᓄᖅ ᑐᑭᖃᒪᖔᑦ. 
 
ᐊᑯᓂᐊᓗᒃ ᑕᒪᑐᒥᖓ ᐊᑐᖅᓯᒪᔪᒍᑦ ᑕᒪᑦᑕ. ᑲᓇᑕᒥ, ᐅᓪᓗᒥ, ᐅᖁᒪᐃᑦᑐᓂᒃ ᐊᕐᓱᕈᓇᖅᓯᒪᔪᓂᒃ 
ᐲᖅᓯᒋᐊᖅᑐᒍᑦ. ᐊᔪᐃᓐᓇᓯᑎᐅᒐᑦᑕ ᑎᕿᖅᑯᖏᓐᓃᑦᑐᓂᒃ ᐊᒻᒪ ᐅᖓᒪᐃᓐᓇᕆᐊᖅ - ᐊᒻᒪ 
ᖃᐅᔨᒪᔪᖓ ᑲᓇᑕᐅᑉ ᐊᖓᔪᖅᑳᖓ ᑐᑭᓯᐊᔪᖅ ᐊᑭᕈᓯᕐᓂᒃ.  
 
ᐅᓪᓗᒥ ᒪᒥᐊᓐᓂᖅ ᐊᒻᒪ ᓱᓕᔪᓂᒃ ᐊᒻᒪ ᐅᖃᖅᐸᓪᓕᐊᓂᕐᒧᑦ ᓴᐃᒻᒪᖃᑎᒌᑉᐸᓪᓕᐊᔪᒃᓴᐅᓂᕐᒧᓪᓗ 
ᑲᒥᓴᓐ ᐱᔭᕆᐊᑐᔪᐊᓗᐃᑦ ᑲᒪᒋᒋᐊᖏᑦ ᑲᓇᑕᒥ. ᑲᑐᑎᓗᑎᒍ ᐊᕐᓱᕈᕈᑎᒋᔭᕆᐊᖃᖅᑕᕗᑦ 
ᒪᖃᑎᒌᓂᐊᕈᑦᑕ.  
 
ᓇᑯᕐᒦᒃ ᐅᓪᓗᕆᔭᑦᑎᓐᓄᑦ.  
 
ᐃᓄᓐᓄᓪᓕ, ᑐᑭᓕᒃ ᑕᒪᒃᑯᐊ ᑎᓴᒪᐃᑦ ᐃᓄᐃᑦ ᓄᓇᓕᖏᑦ ᐊᕕᒃᑐᕐᓯᒪᔪᑦ - ᐃᓄᕕᐊᓗᐃᑦ 
ᓄᓇᓕᖓ, ᓄᓇᕗᑦ, ᓄᓇᕕᒃ, ᐊᒻᒪ ᓄᓇᑦᓯᐊᕗᑦ - ᑲᔪᓯᒋᐊᓪᓚᒍᓐᓇᓂᕐᓴᒪᕆᐅᓂᐊᓕᕐᑐᑦ 
ᐃᓅᓯᓕᕆᓂᒃᑯᑦ ᐊᒻᒪ ᖃᓄᐃᒍᓐᓇᐃᕐᓂᕐᓴᐅᕙᓪᓕᐊᓂᒃᑯᑦ.  
 
53,ᖑᒻᒪᑕ ᐃᓄᐃᑦ ᓄᓇᓕᖏᑦ ᐊᖏᔪᐊᓗᒻᒥ ᐅᖓᓯᑦᑕᕇᑦᑑᑎᑦ ᑲᓇᑕᒥ.  
 
ᖃᐅᔨᒪᖁᕙᓯ ᑕᒪᓐᓇ ᒪᒥᐊᓐᓂᖅ ᐃᑲᔪᓚᖓᒻᒪᑦ ᓄᓇᓕᓕᒫᓄᑦ ᒪᒥᓴᕐᐸᓪᓕᐊᓂᒃᑯᑦ. 
ᐃᓕᓐᓂᐊᕆᐊᕐᑎᑦᓯᕙᓚᐅᕐᓂᖅ ᐊᑐᕐᑕᐅᓯᒪᓕᕐᒪᑦ ᐊᒥᓱᓄᑦ ᑭᖑᕚᕇᓄᑦ.   
 
ᐃᓕᓐᓂᐊᕇᖅᐸᑦᑐᑦ ᐃᓄᐃᑦ 16,ᐳᕐᓯᓐᑐᐃᓐᓇᐅᒻᒪᑕ ᐱᔭᕇᖅᐸᑦᑐᑦ ᐃᓕᓐᓂᐊᕕᑐᐃᓐᓇᒥ, 
ᐊᔾᔨᒋᔭᐅᖏᓐᓂᖃᖅᓱᑎᒃ 63 ᐳᕐᓯᓐᒧᑦ ᑲᓇᑕᒥ ᐃᓕᓐᓂᐊᕇᖅᐸᑦᑐᓄᑦ....16,ᐳᕐᓯᓐᑐᐃᓐᓇᖅ 
ᓴᓂᐊᓂ 63, ᐳᕐᓯᓐ.... 
 
ᐅᓪᓗᒥ ᒪᒥᐊᓐᓂᖅ ᐃᑲᔪᓚᖓᔪᖅ ᑕᒪᑐᒧᖓ ᐋᖅᑭᒃᓱᐃᒋᐊᕐᓂᒃᑯᑦ.  
 
ᓱᒧᑦ?  
 
ᐱᔾᔪᑎᒋᓪᓗᒍ ᐃᓚᖏᑦ ᐊᓈᓇᐅᔪᑦ/ᐊᑖᑕᐅᔪᓪᓗ ᓯᕘᕋᒻᒪᑕ ᕿᑐᕐᖓᒥᓂᒃ ᐊᐅᓪᓚᕐᑎᑦᓯᒋᐊᖅ 
ᐃᓕᓐᓂᐊᕐᕕᓐᓄᑦ, ᐱᔾᔪᑎᒋᓪᓗᒍ “ᐃᓕᓐᓂᐊᕐᕕᒃ” ᐱᐅᖏᑦᑐᐊᓘᔪᕆᓪᓗᒍ. ᑲᑉᐱᐊᓇᕐᑐᒋᓪᓗᒍ.  
 
ᐅᓪᓗᒥ, ᐃᓄᐃᑦ ᑕᒪᑐᒥᖓ ᒪᒥᐊᓐᓂᕐᒥᒃ ᐊᑐᕈᓐᓇᓚᖓᔪᑦ ᐱᓇᓱᐊᖃᑎᖃᓗᑎᒃ ᐃᓄᓐᓂᒃ 
ᒪᒃᑯᑦᑐᓂᒃ, ᐊᓈᓇᒃᑯᖏᓐᓂᒃ/ᐊᑖᑕᒃᑯᖏᓐᓂᒃ, ᐃᓕᓐᓂᐊᕐᓂᓕᕆᓂᕐᒧᑦ ᐊᑲᐅᖏᓕᐅᑕᐅᔪᑦ 
ᐋᖅᑭᒃᓱᕋᓱᐊᕐᓗᒋᑦ.  
 
ᐃᓕᓐᓂᐊᕐᓂᓕᕆᓂᕐᒧᑦ ᐱᓇᐃᓗᑕᐅᔪᑦ ᐋᖅᑭᒋᐊᕆᐊᖃᓪᓚᕆᒃᑲᑦᑎᒍ.  
 



ᓇᓗᓇᐃᖅᓯᓯᒪᓕᕐᑐᒍᑦ ᓯᕗᓪᓕᕐᐸᐅᓪᓗᓂ ᐊᑲᐅᖏᓕᐅᑕᐅᓂᕐᐹᒥ ᖃᓄᐃᖏᑦᓯᐊᕋᓱᐊᕐᓂᒃᑯᑦ 
ᐅᑭᐅᕐᑕᕐᑐᒥᐅᓄᑦ ᐃᓄᓐᓄᑦ.  
 
ᐆᒥᖓ ᐃᓱᒪᒃᑯᑦ ᐊᕐᓱᕈᕈᑎᖃᖅᐸᓐᓂᕐᒥᒃ.  
 
ᑕᒪᓐᓇ ᐋᖅᑭᒋᐊᕆᐊᖃᖅᑕᕗᑦ, ᐊᒻᒪ ᑕᒪᓐᓇ ᒪᒥᐊᓐᓂᖅ ᑕᒪᑐᒧᖓ ᐃᑲᔪᕐᓂᖃᒻᒪᕆᓐᓂᐊᕐᑐᖅ.  
 
ᑭᖑᓐᓕᕐᐹᒥ, ᑲᓇᑕᒥ ᐃᓅᓪᓗᖓ ᓯᕗᓕᐅᕐᑎᐅᓪᓗᖓ, ᑲᓇᑕ ᐊᐱᕆᔪᒪᔭᕋ 
ᐃᓱᒪᒃᓴᕐᓯᐅᕆᐊᓪᓚᖁᓪᓗᒋᑦ ᐃᓚᐅᑎᑦᓯᓚᐅᖏᓐᓂᕐᒥᓂᒃ ᓄᓇᑦᓯᐊᕗᒻᒥᒃ - ᓚᐸᑐᐊᒥᒃ - 
ᐃᓄᓐᓄᑦ ᐃᓕᓐᓂᐊᕆᐊᕐᑎᑕᐅᕙᓚᐅᕐᑐᓄᑦ ᐊᖏᕈᑎᑎᒍᑦ. ᑲᓇᑕᐅᑉ ᐊᖓᔪᖅᑳᖓᓐ, 
ᐅᖃᐅᓯᐅᕐᔪᐊᕐᑐᑦ ᐅᓪᓗᒥ ᒪᒥᐊᓐᓂᒃᑯᑦ ᑐᕌᖓᒻᒪᑕ ᓄᓇᖃᖅᑳᖅᓯᒪᔪᓕᒫᓄᑦ ᑲᓇᑕᒥ 
ᐊᕐᓱᕈᕐᔪᐊᕐᓯᒪᔪᓄᑦ ᐃᓕᓐᓂᐊᕆᐊᕐᑎᑕᐅᕙᓚᐅᕐᓂᒃᑯᑦ.  
 
ᖁᔭᓐᓇᒦᒃ ᑲᓇᑕᐅᑉ ᐊᖓᔪᖅᑳᒻᒪᕆᖓ, ᐊᒻᒪ ᓯᕗᓕᐅᕐᑎᐅᖃᑎᑎᑦ ᐊᑭᕋᑎᑦ, ᐅᓪᓗᒥ 
ᑲᑎᑦᓯᐊᕋᕈᑎᖃᕋᑦᓯ ᑕᒪᑐᒥᖓ, ᐱᔭᒃᓴᕋᓗᐊᓯ ᓴᓂᕐᕙᑲᐃᓐᓇᕐᓱᓯᐅᒃ ᑲᑎᒪᕕᐊᓗᒻᒥ, ᐊᒻᒪ ᑕᒪᓐᓇ 
ᑲᒪᓇᕐᑐᒻᒪᕆᐅᕗᖅ ᒪᑭᒋᐊᕈᑎᒃ.  
 
ᐊᑏ ᑲᓇᑕ ᐱᐅᓂᕐᓴᕈᖅᑎᓚᐅᕐᓚᕗᑦ ᓄᓇᒋᒋᐊᖓ ᑲᑐᑎᓗᒍ.  

 



ᐅᖃᐅᓯᖏᑦ 
ᒥᐊᓕ ᓴᐃᒪᓐ 

ᐊᖓᔪᖅᑳᖅ, ᐃᓄᐃᑦ ᑕᐱᕇᑦ ᑲᓇᑕᒥ 
ᔫᓂ 12, 2008 

ᒐᕙᒪᒃᑯᑦ ᓯᓂᒃᑯᖏᓐᓄᑦ ᓈᓚᑦᑎᓄᑦ 
ᑲᑎᒪᔨᖏᓐᓄᑦ ᑭᐅᔪᔾᔪᑎᒃᓴᓕᕆᓂᕐᒧᑦ 
ᐃᓕᓐᓂᐊᕆᐊᖅᑎᑕᐅᕙᓚᐅᕐᑐᑦ ᒥᒃᓵᓄᑦ  

 
******* 

 
ᐊᕐᓇᐃᑦ ᐊᖑᑏᓪᓗ ᑲᑎᒪᔨᐅᔪᓯ ᓯᓂᒃᑯᓐᓄᑦ  
 
ᐃᒃᐸᒃᓴᑦ ᓱᓂᐅᓚᐅᕐᑐᖅ ᑭᖑᕚᕐᑎᑐᑦ ᐋᖅᑭᓐᓂᐊᓕᕐᒥᒻᒪᑦ, ᐊᑐᕐᑕᐅᓂᑯᑐᐃᓐᓇᐅᓕᕐᓗᓂ.  
 
ᐃᓄᐃᑦ ᑲᓇᑕᒥ, ᐃᓚᖏᓪᓗ, ᓄᓇᓕᐅᔪᓪᓗ ᐊᒻᒪ ᐃᓕᖅᑯᓯᖓ ᓱᕐᕋᖅᑕᐅᓯᒪᔪᒻᒪᕆᐅᒻᒪᑦ 
ᐃᓕᓐᓂᐊᕆᐊᕐᑎᑕᐅᕙᓚᐅᕐᑐᓄᑦ, ᑕᐃᒪᐃᒻᒪᑦ ᑕᒪᓐᓇ ᒪᒥᐊᓐᐅᓚᐅᕐᑐᖅ ᖁᔭᓕᔭᐅᕗᖅ 
ᐅᕿᓪᓕᒋᐊᕈᑕᐅᓂᐊᓕᕐᒪᑦ.  
 
ᐅᓪᓗᒥ ᑭᖑᒧᑦ ᑕᑯᒋᐊᕐᕕᒃᓴᐅᖏᒻᒪᑦ. ᐅᖃᓚᕋᒪ ᐃᒃᐸᒃᓴᖅ ᑲᓇᑕᐅᑉ ᑲᑎᒪᕕᒡᔪᐊᕐᕕᐊᓂ, House 
of Commons, ᐅᓪᓗᖅ ᓄᑖᖅ ᓄᐃᕗᖅ. ᐅᓪᓗᒥ ᑕᑯᒋᐊᕆᐊᖃᓕᖅᑐᒍᑦ ᓯᕗᓂᒃᓴᑦᑎᓐᓂᒃ.  
 
ᐅᓪᓛᖅ ᑐᐸᑲᐃᓐᓇᑐᖓ ᓂᕆᐅᓐᓂᖃᖅᓱᖓ ᐱᐅᓂᖅᓴᐅᔮᖅᑐᒥᒃ ᐊᑐᓚᖓᒋᐊᖅ.  
 
ᓯᕗᓪᓕᕐᐹᒥ ᐃᓱᒪᓚᐅᔪᔪᖓ ᓵᓚᑦᓴᐅᑎᒋᐊᓕᓐᓂᒃ - ᐃᓚᖏᑦ ᓵᓚᑦᓴᕐᓗᑎᒃ ᐃᓚᖏᓪᓗ 
ᓵᓚᐅᓗᑎᒃ. ᐱᓇᓱᐊᖃᑎᒌᑦᑐᓯ, ᓯᓇᑐ ᕗᐊᑦᓗ ᐅᕙᖓᓗ ᑲᑎᒪᖃᑦᑕᕐᓯᒪᓂᑯᕐᔪᐊᖑᖓᑦᑕ 
ᓵᖓᐅᑎᓪᓗᑕ. ᐊᕐᕌᒍᑦ 35 ᓴᓂᐊᓂ ᓲᑦᓗ ᑲᓚᐃᐊᑐᑦ ᐊᒻᒪ ᑲᔪᓯᑎᑦᓯᓯᒪᓪᓗᑕ ᔭᐃᒥᔅ ᐸᐃᒥ ᐊᒻᒪ 
ᑯᐸᐃᑉ ᑕᕐᕋᖓᓂ ᓄᓇᑖᕐᓯᒪᓂᕐᒥᒃ. ᐊᒻᒪ ᐊᕐᕌᒍᓂ ᐊᒥᓱᓂ ᐃᓄᐃᑦ ᑕᑯᓐᓇᖃᑦᑕᕐᓯᒪᓕᕐᑐᑦ 
ᓯᓇᑐᕐ ᐋᑕᒻᒥᒃ ᐅᖃᓕᒪᑎᓪᓗᒍ ᑲᑎᒪᕕᐊᓗᒻᒥ ᑭᒡᒐᕐᑐᕐᓱᑎᒍ. ᖁᔭᓐᓇᒦᒃ ᓵᓖ. ᓇᑯᕐᒦᒃ ᕗᐃᓖ. 
 
ᖁᔭᓐᓇᒦᕆᕙᕗᑦ ᐃᓄᑦᑎᑐᑦ ᐅᖃᐅᓯᖅ ᐊᑐᕐᑕᐅᖃᑦᑕᓛᓕᕐᒪᑦ ᐆᑦᑐᕋᐅᑕᐅᖅᑳᕐᓗᓂ ᓯᓂᑦᒥ 
ᑲᑎᒪᕕᐊᓗᒻᒥ.  
ᑕᐃᓱᒪᓂ ᒪᒃᑯᓚᐅᕋᑦᑕ ᐊᒻᒪ ᓂᓐᖓᐅᒪᓂᖃᕕᔾᔪᐊᕐᓱᑕ. ᑭᓯᐊᓂ ᑕᑯᓐᓇᒐᖃᓚᐅᕐᒥᔪᒍᑦ 
ᑐᕌᕈᒪᔭᑦᑎᓐᓂᒃ ᐃᓄᐃᑦ ᓴᖅᑭᑎᕆᔪᒪᓂᖏᑦ ᐱᔾᔪᑎᒋᓪᓗᒋᑦ ᐱᔾᔪᑎᒋᔭᒥᓂᒃ, 
ᑲᔪᓯᓂᐅᓴᑐᐃᓐᓇᓚᐅᕐᒪᑕ ᓴᖅᑭᖃᑦᑕᕐᓗᑎᒃ. 
 
ᐊᒻᒪ ᐅᓪᓗᒥ ᓱᓕ ᑕᒫᓃᑦᑐᒍᑦ - ᐃᓐᓇᐅᓂᕐᓴᐅᓕᕐᓱᑕ - ᓯᓚᑐᓂᕐᓴᐅᓕᕐᓱᑕᓗ. ᖃᐅᔨᒪᕗᖓ 
ᐊᑯᓂᐅᓇᕐᒪᑕ, ᐊᕐᓱᕈᕐᕈᑎᒋᒋᐊᖃᖅᓱᒋᓪᓗ ᐊᒻᒪ ᕿᓄᐃᓵᕈᓐᓇᐅᑎᒋᓗᒋᑦ. 
ᕿᓄᐃᓵᕈᓐᓇᕐᓯᒪᔪᒻᒪᕆᐊᓘᕗᒍᑦ.  
 
ᐅᓪᓗᒥ ᒫᓃᑦᐳᖓ ᐅᖃᐅᑎᒍᒪᓪᓗᓯ - ᐅᓪᓗᒥ ᐅᓪᓗᕆᓕᕋᑦᑎᒍ ᒪᑭᒋᐊᕐᓂᕐᒧᑦ.  



 
ᐊᖏᔪᐊᓘᓚᐅᕐᓂᖓᑕ ᐃᑉᐸᓴᖅ ᒪᒥᐊᓐᓂᐅᓚᐅᕐᑑᑉ ᐊᒻᒪ ᐃᓱᒪᒋᔪᓐᓇᐃᕐᕕᖃᑎᒌᒍᒪᓕᕐᓂᕐᒧᑦ 
ᒪᑭᒋᐊᕈᑕᐅᓚᐅᕐᑐᖅ ᒐᕙᒪᒃᑯᑦ ᓯᕗᓂᒃᓴᒥᒃ ᑕᑯᓐᓇᑕᐅᒍᑎᒋᓂᐊᕐᐸᐅᒃ ᓱᒋᐊᕈᑎᖃᓂᐊᒪᖔᑕ 
ᐊᑲᐅᓂᕐᓴᒧᑦ. ᑭᖑᓂᕆᓕᕐᑕᑦᑎᓐᓂ ᒐᕙᒪᒃᑯᓪᓗ ᐱᓕᕆᖃᑎᒌᒐᓱᐊᕐᓯᒪᓂᕗᑦ ᑲᔪᓯᖃᑦᑕᕐᓯᒪᖏᒻᒪᑦ 
ᐱᔾᔪᑎᒋᓪᓗᒍ ᐊᖏᕐᑕᐅᓯᒪᔫᒐᓗᐊᓂᒃ ᑲᔪᓯᑎᑦᓯᒍᓐᓇᕐᐸᖏᓐᓂᖏᑦ.  
 
ᐃᓄᓕᒫᑦ ᓴᓐᖏᓂᖃᖅᑎᑕᐅᔪᑦ, ᐱᔪᓐᓇᕐᓂᖃᖅᑐᑦ ᐊᒻᒪ ᐊᔪᖏᓐᓂᖃᐅᕐᑐᑦ ᐱᔭᒃᓴᖃᓕᕐᐳᑦ 
ᑲᔪᓯᑎᑦᓯᒐᓱᐊᕆᐊᖅ ᓄᑖᒥᒃ ᐱᓕᕆᖃᑎᒌᑦᓯᐊᕈᓐᓇᕐᓂᕐᒥᒃ ᐊᑐᕐᓗᑎᒃ.  
 
ᐅᓪᓗᒥ ᒐᕙᒪᑐᖃᒃᑯᑦ ᐱᔭᒃᓴᖃᓕᕐᐳᑦ ᐊᕐᓱᕈᕈᑎᖃᕆᐊᖅ ᐊᒻᒪ ᖃᓄᖅᑑᕈᑎᒃᓴᕐᓯᐅᕆᐊᖅ 
ᑐᓐᖓᕕᒃᓴᑦᓯᐊᕙᐅᒐᔭᕐᑐᓂᒃ ᓄᑖᒧᑦ ᐱᓕᕆᖃᑎᒌᑦᓯᐊᕈᓐᓇᕐᓂᕐᒧᑦ ᐊᑐᕐᓗᒍ ᐃᒃᐱᒍᓱᑦᓯᐊᕐᓂᖅ 
ᑭᒃᑰᒻᒪᖔᑦᑕ, ᖃᓄᐃᑦᑐᒥᓪᓗ ᓯᕗᓕᖃᖅᓯᒪᒻᒪᖔᑦᑕ, ᐅᖃᐅᓯᖃᒻᒪᖔᑦᑕ ᐊᒻᒪ ᖃᓄᐃᑦᑐᒥᒃ 
ᐃᓕᖅᑯᓯᖃᒪᖔᑦᑕ.  
 
ᑕᒪᑦᑕ ‘ᑕᐃᒫᑦᓴᐃᓐᓇᖅ ᐱᕕᑦᓴᖃᖅᑎᑕᐅᓂᒃᑯᑦ’ ᐱᓇᓱᐊᖃᑎᖃᕆᐊᖃᖅᐳᒍᑦ ᑲᓇᑕᐅᑉ 
ᒐᕙᒪᒃᑯᖏᓐᓂᒃ ᓴᖅᑭᑎᑦᓯᓂᐊᕈᑦᑕ ᓄᑖᒥᒃ ᐃᓇᓱᐊᖃᑎᒌᑦᓯᐊᕈᓐᓇᕐᓂᕐᒥᒃ.  
 
ᓂᕈᐅᓪᓚᐱᑉᐳᖓ ᑕᐃᒪᓐᓇ ᐅᖃᕋᓱᒋᓚᐅᕐᓱᒍ ᑲᓇᑕᐅᑉ ᐊᖓᔪᖅᑳᒻᒪᕆᖓ ᐅᖃᓕᒪᓪᓗᓂ 
ᐃᒃᐸᒃᓴᖅ. I 
 
ᑲᓇᑕᐅᑉ ᐊᖓᔪᖅᑳᖓ ᑭᒡᒐᕐᑐᕐᓱᓂ ᑲᓇᑕᒥᒃ, ᑲᓇᑕᒥᐅᓂᓪᓗ ᐊᐱᕆᓚᐅᕐᒫᑎᒍᑦ 
ᐃᓱᒪᒋᔪᓐᓇᐃᕐᕕᐅᔪᒪᓪᓗᓂ.  
 
ᑕᒪᑦᑕ ᐊᑐᓂᑦ ᐃᓱᒪᕐᓱᕐᓂᐊᖅᐳᒍᑦ ᖃᓄᖅ ᑕᒪᓐᓇ ᑲᒪᒋᔪᒪᒻᒪᖔᑦᑎᒍ. 
 
ᑲᑐᔾᔨᖃᑎᒌᑎᒍᑦ ᓯᕗᓕᐅᕐᑎᐅᑦᓱᖓ ᐃᓄᓐᓂᒃ ᑲᓇᑕᒥᐅᓂᒃ, ᐅᒃᐱᕆᔭᖃᕋᒪ ᓱᓕᔪᒃᑯᑦ 
ᑕᐃᒪᖓᓗ ᐃᓱᒪᖏᔪᓐᓇᐃᕐᓂᕕᖃᓂᐊᓕᕐᓂᖅ ᐊᑐᕈᓐᓇᕐᑐᖅ ᐊᕐᓱᕈᕈᑎᒋᓗᒋᑦ. 
ᖃᐅᔨᓂᐊᑕᐃᓐᓇᕐᐳᒍᑦ ᒐᕙᒪᒃᑯᑦ ᓇᓗᓇᖏᑦᓯᐊᕐᑐᒃᑯᑦ ᓱᒋᐊᓪᓚᑦᑖᕈᑎᖃᕈᒪᓕᕐᐸᑕ.  
 
ᐃᒃᐸᒃᓴᖅ ᑲᓇᑕᐅᑉ ᐊᖓᔪᖅᑳᖓ ᐅᖃᓚᐅᕐᒪᑦ ᐃᒫᒃ: “ᑕᒪᓐᓇ ᐅᖁᒪᐃᒃᓴᕐᓂᐊᓗᒃ 
ᐱᓂᕐᓗᓐᓂᕕᓂᕐᒥᒃ ᐊᑯᓂᐊᓗᒃ ᑎᒍᒥᐊᕐᓯᒪᓕᕋᑦᑎᒍ. ᑕᒪᓐᓇ ᐱᒋᐊᕐᑎᓯᒪᔭᕗᑦ ᒐᕙᒪᐅᓪᓗᑕ, 
ᐊᒻᒪ ᑲᓇᑕᒥ.”  
 
ᐅᑎᖅᑎᑦᓯᒋᐊᕐᓂᖅ ᐅᐱᒍᓱᓐᓂᕐᒥᒃ, ᐅᐱᒍᓱᓐᓂᕐᒥᓪᓗ ᐃᒻᒥᓂᒃ, ᐊᒻᒪ ᑲᑦᓱᖓᐃᓐᓂᖅ 
ᓂᕆᐅᑦᓯᐊᕐᓂᕐᓗ ᓯᕗᓂᒃᓴᒧᑦ ᐱᑐᐃᓐᓇᐅᓂᐊᖏᑦᑐᑦ ᑲᔪᓯᑎᓐᓇᓱᐊᕐᓗᒋᑦ. ᓄᓇᑦᓯᐊᕗᒻᒥᐅᓄᑦ 
ᐃᓄᓐᓄᑦ ᐊᕐᓱᕈᕐᓇᕐᓂᕐᓴᐅᓂᐊᕐᑐᖅ ᐃᓕᓐᓂᐊᕆᐊᖅᓯᒪᓪᓗᑎᒃ ᐱᓂᕐᓗᒃᑕᐅᓯᒪᔪᓄᑦᑕᐅᖅ 
ᑕᐃᒫᑦᓴᐃᓐᓇᖅ ᐱᓂᕐᓗᒃᑕᐅᓚᐅᕐᑐᑎᑐᑦ ᒐᕙᒪᒃᑯᑦ ᐊᐅᓚᒍᓯᐊᒍᑦ - ᐊᒻᒪ ᑭᓯᐊᓂ 
ᐃᓚᐅᑎᑕᐅᓯᒪᖏᓐᓂᖓ ᐊᖏᖃᑎᒌᒍᑕᐅᔪᑎᒍᑦ, ᐱᓂᕐᓗᒃᑐᖅ ᒪᓕᒐᖅᑎᒍᑦ. 
 



ᑲᓇᑕᐅᑉ ᐊᖓᔪᖅᑳᖓ ᐊᐱᕆᓚᐅᕐᑕᕋ ᐅᖃᐅᑎᓚᐅᕐᑕᕋ ᐃᓱᒪᒃᓴᕐᓯᐅᕈᑎᖃᕆᐊᓪᓚᖁᓪᓗᒍ 
ᑕᒪᑐᒥᖓ. ᐃᓄᐃᑦ ᐱᓂᕐᓗᒃᑕᐅᓯᒪᔪᑦ ᐱᕕᒃᓴᖃᖅᑎᑕᐅᖁᓪᓗᒋᑦ ᐃᓱᒪᒥᑲᐃᓐᓇᕆᐊᖅ 
ᒪᒥᐊᓐᓂᐅᓯᒪᔪᒥᒃ. ᐊᒻᒪ ᐃᑲᔪᕐᓯᕐᑕᐅᓗᑎᒃ ᒪᒥᓴᕐᐸᓪᓕᐊᓕᕐᑎᓪᓗᒋᑦ. ᓴᓂᑕᐅᔪᐃᑦ ᑎᓕᔭᕙᒃᑲ, 
ᐊᒻᒪ ᐱᔪᒪᓂᓪᓚᑦᑖᕐᓂᖏᑎᒍᑦ ᑕᒪᑐᒥᖓ ᑲᑎᒪᕕᐊᓂ ᑲᒪᒋᔭᐅᒋᐊᖁᓕᕐᓱᒍ ᑕᒪᓐᓇ. 
ᓄᓇᑦᓯᐊᕗᒻᒥᐅᑦ ᒪᒥᓴᕐᐊᓪᓕᐊᖃᑕᐅᓕᕐᓕᕐᓕᑦ. ᐊᖏᖃᑎᒌᒍᑕᐅᔪᓄᓪᓗ ᐃᓚᐅᑎᑕᐅᓗᑎᒃ. 
 
ᑖᓐᓇ ᓱᓕᔪᓂᒃ ᐊᒻᒪ ᐃᓱᒪᒋᔪᓐᓇᐃᕐᕕᖃᓂᕐᒧᑦ ᑲᒥᓴᓐ, Truth and Reconciliation Commission 
ᐱᒻᒪᕆᐅᓂᐊᕐᑐᖅ ᐃᑲᔪᕐᓯᒍᑕᐅᓗᓂ ᐃᒃᐱᒋᑦᓯᐊᕆᐊᖃᓂᕐᒧᑦ ᐊᒻᒪ ᐅᐱᒍᓱᓐᓂᕐᒧᑦ ᐃᒻᒥᓂᒃ 
ᑲᔪᓯᕙᓪᓕᐊᓂᕐᒧᑦ ᐊᒻᒪ ᑕᕝᕙᓂ ᐃᓱᓕᓐᓂᐅᔭᕋᓂ, ᐱᒋᐊᓕᑕᐃᓐᓇᕈᑕᐅᔪᖅ.  
 
ᑲᓇᑕ ᐱᓂᐊᕐᓂᖃᕆᐊᓕᒃ ᐋᖅᑭᒃᓱᐃᕙᓪᓕᐊᒋᐊᖅ ᐊᒻᒪ ᐃᑲᔪᕐᓯᒋᐊᖅ ᒪᓕᒐᒃᓴᓂᒃ ᐊᒻᒪ 
ᐊᑯᓂᐅᔪᒧᑦ ᑐᕌᖓᓗᑎᒃ ᐃᑲᔪᕈᑎᒃᓴᓂᒃ ᐊᑐᕐᑕᐅᒐᔭᕐᑐᓂᒃ ᐋᖅᑭᒃᓱᐃᒋᐊᕋᓱᐊᕐᓂᕐᒧᑦ ᐃᓚᒌᓂᒃ 
ᐊᒻᒪ ᒪᑭᒋᐊᕋᓱᐊᕆᐊᖃᓂᖏᑎᒍᑦ ᓄᓇᓐᓂ ᐊᒻᒪ ᑲᓇᑕᒥ ᓄᓇᒋᔭᑦᑎᓐᓂᒃ.  
 
ᐃᓅᑦᓱᑕᓕ, ᑕᒪᑐᒧᖓ ᐅᐸᓗᖓᐃᖅᓯᒪᕗᒍᑦ. ᐃᓄᐃᑦ ᓄᓇᓕᓕᒫᖏᓐᓂ ᐊᕕᒃᑐᕐᓯᒪᔪᓕᒫᓂ 
ᓄᓇᑖᕐᓂᕐᒥᓄᑦ ᐊᖏᖃᑎᒌᒍᑎᖃᖅᓯᒪᔪᐃᓐᓇᐅᓕᕐᒪᑕ. ᑕᒪᒃᑯᐊ ᐊᖏᕈᑕᐅᓯᒪᔪᑦ ᐋᖅᑭᒃᑕᐅᓯᒪᔪᑦ 
ᐱᖁᔭᕐᔪᐊᑎᒍᑦ - ᓴᐳᒻᒥᔭᐅᓯᒪᔪᑦ ᐊᖏᖃᑎᒌᒍᑕᐅᓯᒪᔪᑎᒍᑦ ᐃᓄᓐᓄᑦ ᐊᒻᒪ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᐊᒻᒪ ᓴᖅᑭᑎᑦᓯᒍᑕᐅᓯᒪᔪᑦ ᑐᓐᖓᕕᒃᓴᖓᓂᒃ ᐱᓕᕆᖃᑦᓯᐊᕐᑐᒃᓴᐅᓂᕐᒧᑦ 
ᑲᓇᑕᐅᑉ ᒐᕙᒪᒃᑯᖏᓪᓗ.  
 
ᐊᒻᒪ ᑲᓇᑕᒥᐅᑕᐅᔪᒍᑦ ᕿᑎᖓᓃᑦᓴᐅᑎᒋᒐᑦᑕ ᐊᓯᔾᔨᕐᐸᓪᓕᐊᔪᐊᓗᐃᑦ - ᓯᓚᐅᑉ 
ᐊᓯᔾᔨᕐᐸᓪᓕᐊᓂᖓ, ᐅᕐᓱᐊᓗᓐᓂᐊᕐᓂᖅ ᐊᒻᒪ ᐅᑭᐅᕐᑕᕐᑐᒥᒃ ᓇᒻᒥᓂᖅᑖᕋᓱᐊᕐᓂᖅ ᐅᖑᒪᓂᒃᑯᑦ 
ᑕᐃᔭᑐᐃᕆᓗᒋᑦ.  
 
ᑕᒪᒃᑯᓂᖓ ᑲᔪᓯᑎᑦᓯᒋᐊᖃᓂᖅ ᐊᒻᒪ ᐅᖃᐅᓯᖃᕆᐊᖃᓂᖅ ᐱᑐᐃᓐᓇᐅᖏᑦᑐᓂᒃ 
ᐱᓂᐊᕐᓂᖃᕈᑕᐅᔭᕆᐊᖃᕐᒪᑦ, ᐃᖅᑲᓇᐃᔭᕐᑎᖃᕈᑕᐅᓗᓂ ᐊᒻᒪ ᑮᓇᐅᔭᖃᕈᑕᐅᔭᕆᐊᓕᒃ. ᑐᑭᓕᒃ 
ᐊᕐᓱᕈᒍᑎᒋᒋᐊᓪᓚᒋᐊᖃᓚᖓᔭᕗᑦ ᓱᓇᒥᓕᒫᒃᑯᑦ, ᑭᓇᑐᐃᓐᓇᐅᔪᒍᑦ ᐊᒻᒪ ᑲᑐᑎᒍᑎᒋᓗᒍ.  
 
ᐅᑭᐅᕐᑕᕐᑐᒥ ᓄᓇᓕᖁᑎᒍᑦ ᑲᑦᓱᖓᐃᒋᐊᖃᒪᑕ ᐊᒻᒪ ᑲᔪᓯᑦᓯᐊᖏᓐᓇᕐᓗᑎᒃ.  
 
ᐃᓄᖁᑎᒍᑦ ᖃᓄᐃᖏᑦᓯᐊᕆᐊᖃᒪᑕ, ᑲᑦᓱᖓᐃᓐᓂᖃᓗᑎᒃ, ᐊᒻᒪ ᐃᓕᓐᓂᐊᕐᓯᒪᑦᓯᐊᕐᓗᑎᒃ. 
 
ᐅᖃᐅᓯᕗᑦ ᐊᒻᒪ ᐃᓕᖅᑯᓯᕗᑦ/ᐱᖅᑯᓯᕗᑦ ᒪᑭᒋᐊᕐᑎᒋᐊᖃᖅᑕᕗᑦ, ᐆᒻᒪᔾᔭᒋᐊᖃᖅᑕᕗᑦ.  
 
ᐊᑏᑦ ᑲᑐᑎᓗᑕ ᑲᔪᓯᒋᐊᓕᕐᑕ ᓯᕗᒧᑦ. 
 
ᐃᑉᐸᑦᓴᖅ ᐅᖃᐅᓯᕆᓚᐅᕐᑕᒃᑲ ᐅᖃᕆᐊᓪᓚᑦᑕᒃᑲ. ᐅᐸᓗᖓᐃᕐᓯᒪᕗᖓ ᓱᓕᔪᒃᑯᑦ 
ᐱᓇᓱᐊᖃᑎᖃᕆᐊᖅ ᐊᒻᒪ ᒪᑭᑕᑦᓯᐊᕐᓂᒃᑯᑦ ᒐᕙᒪᒃᑯᓐᓂᒃ.  
 
ᑲᓇᑕᐅᑉ ᒐᕙᒪᒃᑯᖏᑦ ᓇᐅᑦᓯᕐᑐᐃᓐᓇᐅᔭᓚᖓᕙᒃᑲ ᐃᒃᐱᒋᑦᓯᐊᒻᒪᕆᓪᓗᒋᑦ.  



 
ᐊᑏ ᐅᓪᓗᒥ ᖃᐅᑉᐸᓪᓗ ᓄᓇᖃᖅᑳᖅᓯᒪᔫᔪᒍᑦ ᑲᑐᑎᓗᑕ ᑲᓇᑕᒥ - ᐃᓅᖃᑎᒌᑦᓯᐊᓚᐅᕐᑕ, 
ᐱᖃᓯᐅᑎᓗᒋᑦ ᒪᓕᒐᓕᐅᕐᑎᐅᔪᑦ ᑲᓇᑕᒥ, ᖁᕕᐊᓱᖃᑎᒌᓪᓗᑕ.  
 
ᑕᖃᐃᖅᓯᕐᓂᐊᕐᐳᓯ ᐱᓇᓱᐊᕈᓯᐅᑉ ᓄᓐᖑᐊᓂ. ᐱᓇᓱᐊᕈᓯᐅᓛᕐᑐᒥ ᑲᔪᓯᑦᓯᐊᕆᐊᓛᕐᐳᒍᑦ 
ᒪᒥᓴᕐᐸᓪᓕᐊᓂᒃᑯᑦ. ᑭᓯᐊᓂ ᐅᖃᕈᓐᓇᕐᑐᒍᑦ ᐱᓇᓱᐊᖃᑎᒌᑉᐸᓪᓕᐊᓂᖅ ᑲᔪᓯᓂᐊᓕᕐᒪᑦ 
ᐱᓕᕆᖃᑎᒌᓐᓂᒃᑯᑦ ᐊᒻᒪ ᓯᕗᓂᒃᓴᕗᑦ  ᑕᒪᑦᑕ ᑕᑯᓐᓇᕐᓗᒍ - ᑲᑐᑎᖃᑎᒌᓪᓗᑕ.  
 
 


